
MÜƏLLİF  HAQQINDA  MƏLUMAT 
Hüseynov İsrail Nəsib oğlu 18.09.1959-cu ildə Qərbi Azərbaycanda Göyçə 

mahalının İnəkdağı kəndində böyük zəhmətkeş bir ailədə anadan olmuşdur. İnəkdağı 
kəndinin 8 illik  məktəbini əlaçı olaraq fərqlənmə ilə bitirmişdir. Təhsilini davam etdirmək 
üçün Bakı şəhəri, 5№-li kimya-biologiya təmayüllü orta məktəbinə müvəfəqiyyətlə daxil 
olmuş və 9-cu sinfi əla qiymətlərlə bitirdikdən sonra ailə vəziyyətinə görə 10-cu sinfi Göyçə 
mahalının Nərimanlı kənd orta məktəbində əla qiymətlərlə tamamlamışdır. 

SSRİ-nin əsgəri xidmətindən ən yüksək rütbə ilə vaxtından əvvəl nümunəvi 
olduğuna görə 09.05.1982-ci ildə demobilizasiya olduqdan sonra Özbəkistan 
Respublikasında Daşkənd Tibb İnstitutuna konkursdan kənar qəbul olunmuş və həmin 
İnstitutu rus dilində 1988-ci ildə əla qiymətlərlə bitirərək Kafedrada asistent kafedra 
müəllimi işləmişdir. Sonra SSRİ-nin Tibb Elmləri Akademiyasının Ümümittifaq Cərrahiyyə 
Elmi Mərkəzinin Daşkənd Filialının Klinikasına ümumi cərrahiyyə üzrə klinik ordinatura və 
aspiranturaya daxil olmuşdur, oranı bitirdikdən dərhal uzun müddət Daşkənd, Sankt-
Peterburq şəhərlərinin bir çox klinikalarında çalışmışdır və hal-hazırda özəl klinikaların 
birində işini davam etdirir. 

Şairimizin erkən, gənc yaşlarından qısa bir müddətdə sevimli Ata və Anasını 
itirməsi, həyatın amansız sınaqlarına düşməsi, özündən yaşca böyük qardaş-bacılarının 
olmasına, qərib ölkədə Özbəkistan Respublikasının Daşkənd Tibb İnstitutunun birinci kurs 
tələbəsi olmasına baxmayaraq, həssas və məsuliyyətli olduğu üçün, həm də müdrik 
atasının ağır xəstə olarkən ona verdiyi vəsiyyəti nəzərə alaraq, bütün o böyük külfətin 
ağırlıqlarını, qayğılarını, ağrılarını, əziyyətini məcbur olub öz boynuna ğötürmüşdür. Şair 
institutda əyani tələbə olmasına, olduqca gənc və təcrübəsiz olmasına, arxadan heç bir 
kömək olmamasına məhəl qoymadan, bacılarını və kiçik qardaşlarını bütün iztirablardan, 
çətinliklərdən qorxub-çəkinmədən öz başına yığmış və çox keçmədən tez bir zamanda 
ailənin çətinlikdən dirçəlib inkişaf etməsinə, hamısının ali təhsil alıb, ailə qurmalarına 
olduqca böyük köməkliklər göstərmişdir. 

İsrail Nəsiboğlu Göyçə mahalının İnəkdağı kəndində əzəmətli, füsunkar dağların 
qoynunda əllərində kitab, dəftər məktəbli illərində, tətillərdə öz təsərrüfatlarının qoyun-
quzularını otara-otara, şən mahnılar oxuya-oxuya ilhamlanmış və təbii olaraq coşan 
istedadı ilə poeziya aləminə lap erkən, 12 yaşında daxil olmuşdur. 

İsrail Nəsiboğlu savadlı, dəqiq, səliqəli, hərtərəfli, təcrübəli həkim və həkim-cərrah 
olduğu kimi, həm də Vətənin, həyatın, insanların, cəmiyyətin, təbiətin və məhəbbətin 
dərindən gözəlliyinə varan şairlərimizdəndir. Eloğlumuz çoxşaxəli inkişaf etdiyinə görə 
fəlsəfi dəyərlərə önəm fikir verir. Onun poeziyasında sözün qüdrəti, mənası, ecaskarlığı, 
parlaqlığı, rəngarəngliyi və ən əsası təsirliyi, ötkəmliyi qabarıq, incə şəkildə üzə 
çıxır.Müraciət etdiyi istənilən janra çox ustalıqla, bir sənətkar kimi onun damarına, ürəyinə, 
iliyinə, ruhuna daxil olmağı və məharətlə, zərif əks etdirməyi kamilliklə bacarır. 

İsrail Nəsiboğlunun bir-birindən tamamilə fərqli, hərəsi 364 səhifədən ibarət eyni 
zamanda üç cilddə kitablarının cıxması heç də təəccüblü deyildir. Kitabların adları 
aşağıdakı kimidir: 

1. Bu həyatın yollarında 
2. Bu fələyin əməlindən 
3. Bu dağların ətəyində 
Kitabların cildindəki, şeirlərin altındakı surətlər, şəkillər şeirlərdə olduğu dərin 

mənalar qədər bir-birini olduqca tamamlayır və bütövlükdə silinməz, xoş duyğular yaradır. 
Fürsətdən istifadə edərək, bu kitabların elektron formatını sizə, bütün geniş oxucu kütləsinə 
məmnuniyyətlə çatdırmaq istəyirəm. 

